
A Agrupación de Tráfico e Seguridade Viaria recibe o comunicado da Sección 

de Cultura, asunto Montaxe do Recinto Feiral 2011, no que se informa que: 

 

De conformidade co disposto nas bases técnico-administrativas que rexen o 

feiral do San Froilán 2011, os industriais adxudicatarios de licenzas para instalarse no 

Recinto Feiral poden iniciar a montaxe das instalacións o día 24 de setembro, polo que 

poderán chegar ao asentamento das caravanas, no lugar destinado para o efecto (San 

Fiz). 

O funcionamento do feiral comezará o día 30 de setembro e finalizará o día 12 

de outubro. 

As casetas do polbo continuarán ata o primeiro día de novembro, e os postos de 

venda en Puro Cora e Pascual Veiga serán casetas. 

  

A celebración das Festas Patronais na nosa cidade implica que por parte desta 

oficina se deseñe un Plan de tráfico e mobilidade para garantir a seguridade dos peóns 

que acoden de forma masiva ao Recinto Feiral e á súa área de influencia; así como para 

ordenar o tráfico rodado nas rúas afectadas co fin de dar fluidez a este. Por outra parte 

hase de facer convivir os festexos co normal desenvolvemento da actividade cidadá 

diaria, non esquezamos que durante 13 días permanecerá aberto o Recinto Feiral, e  

celébranse distintas actividades e actos programados, o que obrigará a cortar a 

circulación de determinadas vías así como ordenar outras, para causar o menor prexuízo 

aos veciños, comerciantes e demais partes afectadas. 

O plan de tráfico deseñado e especificado a continuación aplicarase dende o 

venres día 30 de outubro, e consta de dous procedementos; o primeiro, denominado 

procedemento A, será que se manteña mentres se permita o acceso de tráfico á área de 

influencia do Recinto Feiral, o segundo, denominado procedemento B, aplicarase 

cando se impida o acceso de tráfico á área de influencia do Recinto Feiral. Este plan de 

tráfico ten como premisas básicas o relatado no parágrafo anterior e así mesmo a de 

intentar potenciar os servizos de transporte público. 

 

Afección de vías e medidas que se van adoptar: 

 

As Festas de San Froilán 2011 celébranse, como en anos anteriores, nas 

inmediacións do Parque Rosalía de Castro, lugar onde se sitúa o Recinto Feiral (ver 

plano adxunto). A praza Horta do Seminario acolle concertos practicamente todos os 

días oficiais de festa; o patio do Edificio Administrativo do Concello destínase a outras 

actividades previstas, e a zona de xogos e espectáculos do San Froilán Miúdo 

trasládase aos xardíns do Pazo de San Marcos (Deputación Provincial), todo iso non 

fai senón conformar unha prolongación do devandito recinto feiral. Polo tanto, podemos 

establecer como vías incluídas dentro do Recinto Feiral as enumeradas a continuación: 

avenida de García Portela, rúa Pascual Veiga, rúa Puro Cora, praza de Avilés, avenida 

Rodríguez Mourelo, glorieta Irmáns Pedrosa, primeiro tramo da avenida Ramón 

Ferreiro, rúa Bispo Aguirre, rúa Anxo López Pérez e ademais a praza de San Marcos. 

 

As vías afectas por a instalación de atraccións de feira e casetas de venda de 

diferentes produtos soamente poderán ser usadas por vehículos debidamente 

autorizados, enténdase por estas avda. Rodríguez Mourelo, praza de Avilés, avda. 

García Portela, rúa Puro Cora e rúa Pascual Veiga. 

 

As vías incluídas dentro do Recinto Feiral cortaranse ao tráfico a partir das 

19:00 horas (os días nos que permaneza en funcionamento este). Esta é unha hora de 

referencia que pode variarse en función das necesidades e sempre para garantir o normal 

desenvolvemento das actividades festivas. Non obstante os días de maior afluencia de 

persoas ao Recinto Feiral, que coinciden cos días festivos e fins de semana, manterase 

cortado o acceso a todas a vías do Recinto Feiral, e establecerase o procedemento B de 

forma continuada nos seguintes períodos: 

 

 Dende as 19:00 horas do día 30 de outubro ata as 6:00 horas do día 3 de 

outubro. 

 Dende as 19:00 horas do día 04 de outubro ata as 6:00 horas do día 6 de 

outubro. 

 Dende as 6:00 horas do día 7 de outubro ata as 6:00 horas do día 10 de 

outubro. 

 Dende as 19:00 horas do día 11 de outubro ata as 6:00 horas do día 13 de 

outubro.  

 

A continuación enuméranse as rúas incluídas dentro do Recinto Feiral e a súa 

ordenación durante as festas patronais: 

 

 A calzada da avenida Rodríguez Mourelo situada na marxe da Audiencia 

Provincial permanece invariable en canto ao seu sentido de circulación, 

afectando unicamente ao estacionamento que se prohibirá en ambas as dúas 

marxes. 

 A calzada da avenida de Rodríguez Mourelo situada na marxe dos institutos 

cortarase totalmente ao tráfico rodado para a instalación de carruseis. 

 A praza de Avilés cortarase parcialmente ao tráfico, permitindo o paso dos 

vehículos cara ás rúas Puro Cora e García Portela (marxe esquerda). 

 A calzada da rúa García Portela adxacente ao Parque Rosalía de Castro 

cortarase ao tráfico para a instalación de atraccións de feira. 

 A calzada da rúa García Portela adxacente á liña de edificacións habilitarase en 

dobre sentido de circulación para facilitar o acceso de vehículos de residentes e 

servizos. 

 A praza Irmáns Pedrosa non sofre variacións na súa ordenación. 

 O primeiro tramo da avenida de Ramón Ferreiro non sofre variacións na súa 

ordenación, salvo nos momentos nos que se peche o Recinto Feiral, momento no 

que a calzada que discorre fronte aos centros educativos se habilitará en dobre 

sentido de circulación para facilitar a entrada e saída dos residentes. 

 A rúa Puro Cora sinalizarase para impedir o estacionamento nesta, toda vez que 

os estacionamentos en batería de ambas as dúas marxes da vía se ocuparán con 

casetas de venda. 

 A rúa Pascual Veiga sinalizarase para impedir o estacionamento en ambas as 

dúas marxes, toda vez que se ocupará con casetas de venda ata a súa metade 

aproximada. 

 A rúa Anxo López Pérez sinalizarase de forma que se impida o estacionamento 

na marxe dereita desta para reservar espazo a diferentes servizos. 

 

As vías pertencentes á área de influencia do Recinto Feiral sufrirán variacións 

no momento no que se proceda a pechar ao tráfico o Recinto Feiral (aplicación do 

procedemento B); tal e como se fai constar con anterioridade, cortarase o tráfico todos 

os días ás 19:00 horas, sendo esta unha hora de referencia que se poderá variar en 

función das necesidades do servizo e da maior afluencia de persoas ao devandito 

recinto. As excepcións serán a rúa Santiago, que se ordenará e sinalizará para 

convertela en vía de sentido único de circulación mentres duren as festas patronais, para 

dar fluidez de tráfico á roda da Muralla en todo momento; o carril dos Loureiros, ao 

que se lle cambiará o sentido de circulación, para facilitar o acceso e saída dos 

residentes da zona de afección; a rúa Cedron del Valle, á que se lle cambiará o sentido, 

concretamente, no seu segundo tramo, abranguido entre as rúas Xeneral Tella e Cidade  

de Viveiro, para facilitar o acceso e saída das persoas residentes da zona de afección; a 

rúa Cidade de Vigo, que se establece en dobre sentido de circulación para facilitar o 

acceso de residentes ás súas prazas de garaxe, de vehículos autotaxi e de carga e 

descarga con destino á Estación de Autobuses, e de vehículos con destino ao 

aparcadoiro da praza da Constitución; a praza da Constitución que sufrirá cambios no 

seu ordenamento para facilitar o acceso e saída de vehículos despois dos cambios 

efectuados na rúa Cidade de Vigo; e a rúa Frei Plácido Rei Lemos disporá dun corte de 

tráfico unha vez superado o acceso do Hospital Provincial de San Xosé, para reserva de 

espazo e servizos do Recinto Feiral, o corte será parcial ata as escaleiras de acceso á rúa 

Pascual Veiga, e dende ese punto ata a rúa Vila de Foz impedirase totalmente o 

estacionamento de vehículos. 

 

 

Desta forma, cando se proceda a pechar o Recinto Feiral (aplicación do 

procedemento B), adoptaranse as seguintes medidas: 

 

 A ronda da Muralla terá un corte de tráfico á altura da rúa Santiago; desviarase 

o tráfico da ronda pola rúa Santiago, e permitirase o acceso a través deste corte 

aos residentes do tramo de ronda afectado, rúa Vilalba, carril dos Loureiros e 

vías das inmediacións do Parque Rosalía de Castro. Os sentidos de circulación 

das referidas vías no momento do corte establécense no plano adxunto a este 

informe. 

 A rúa Armando Durán sinalizarase para que o acceso de residentes se realice 

pola rúa Pintor Corredoira, permanecendo invariable o estacionamento de 

turismos na marxe dereita segundo o sentido habitual da marcha. 

 A rúa Vilalba disporá dun corte de tráfico unha vez superada a intersección co 

carril dos Loureiros. As persoas residentes que acceden dende a ronda da 

Muralla á rúa Vilalba continuarán polo carril dos Loureiros en sentido 

contrario, que normalmente ten estipulado esta vía. 

 A calzada dereita (sentido centro cidade) da avenida Ramón Ferreiro terá dous 

cortes de tráfico; un situado unha vez superada a rúa Celso Emilio Ferreiro, 

que servirá para desviar o tráfico que circula pola avenida Ramón Ferreiro cara 

á rúa Celso Emilio Ferreiro. O segundo corte de tráfico situarase unha vez 

superada a intersección coa rúa Salvador de Madariaga, para desviar o tráfico 

de vehículos desta rúa fóra do Recinto Feiral. 

 A rúa Xeneral Tella disporá de dous cortes de tráfico, un na súa confluencia coa 

rúa Cedrón del Valle, onde se desviará o tráfico polo segundo tramo desta 

última, tramo comprendido entre as rúas Vila de Sarria e Cidade de Viveiro, 

establecéndose este tramo de vía en sentido oposto ao que normalmente ten 

estipulado, este corte soamente poderá ser superado pola poboación residente 

nas inmediacións do Parque Rosalía de Castro. O segundo corte de tráfico 

situarase na súa confluencia coas rúas Ribadeo, Puro Cora e Pascual Veiga, 

onde se impedirá o acceso ao Recinto Feiral. Por outra parte na rúa Xeneral 

Tella sinalizarase unha reserva de espazo na vía pública para ser utilizado por 

vehículos acreditados dos medios de comunicación. 

 A rúa Pascual Veiga será pechada totalmente ao tráfico nos momentos de maior 

afluencia de persoas á zona de casetas de venda. Permitirase o acceso de 

vehículos de residentes con destino ás súas prazas de garaxe, facéndoo a través 

da rúa Cidade de Viveiro. 

 A rúa Salvador de Madariaga disporá dun corte de tráfico no seu comezo, á 

altura da praza de Bretaña. Só poderán acceder a través deste corte as persoas 

residentes e os vehículos que se dirixen ao aparcadoiro do Seminario. 

 

 

 Medidas complementarias: 

 

 A Área de Réxime Interior e Protección da Comunidade do Excmo. Concello de 

Lugo manterá presenza policial permanente no Recinto Feiral e a súa área de influencia 

para encargarse de garantir a fluidez do tráfico en todo momento, tanto cando se 

proceda a pechar a zona como cando se circule normalmente, así mesmo, regularán o 

tráfico nos cruzamentos conflitivos, entendéndose estes en: 

 

 Intersección da ronda da Muralla coa rúa Santiago 

 Intersección das roldas da República da Argentina e do Carme coa rúa Santiago. 

 Intersección da avenida de Ramón Ferreiro coa rúa Celso Emilio Ferreiro. 

 Intersección da rúa Hermanitas coa rúa San Roque. 

 Intersección de rúa Dinán con Hermanitas e Cidade de Vigo. 

 Intersección da praza da Constitución con ronda da Muralla e Cidade de Vigo. 

 Intersección da ronda da Muralla con rúa San Roque. 

 

…//… 

 A Sala de Control de Tráfico do Centro de Mando Policial axustará os ciclos dos 

semáforos nos cruzamentos que o precisen para garantir a fluidez do tráfico, con 

especial referencia á saída dende a rúa Teatro cara á ronda da Muralla en xornadas 

nocturnas. 

   

 As persoas residentes afectadas polos cortes de tráfico, as condutoras e os 

condutores de vehículos que habitualmente utilizan as diferentes áreas de 

estacionamento interiores dos distintos centros educativos e públicos que se achan no 

interior do Recinto Feiral e a súa área de influencia, así como quen conduza vehículos 

que realizan operacións de carga e descarga no referido recinto (inclusive feirantes), 

deberán proverse da correspondente autorización de acceso na Oficina Integral de 

Atención á Cidadanía da Policía Local, sita na praza da Constitución, s/n, en días 

laborables e horario das 8:00 ás 14:30 horas. 

 

O gran número de visitantes que se despraza cara á nosa cidade así como os 

cidadáns en xeral disporán de catro zonas de estacionamento, situadas nas inmediacións 

das principais vías de acceso á cidade, que estarán convenientemente sinalizadas, 

disporán de cartelería na súa situación, e sinalización en todos os accesos á cidade para 

a súa doada localización, así mesmo contarán con servizo de transporte público para 

o seu enlace co Recinto Feiral; esta medida adóptase para evitar na medida do posible 

o uso do vehículo privado para acceder ao centro da cidade e para evitar trastornos non 

desexados á circulación rodada. 

 

Desta forma, dúas liñas especiais de autobuses unirán as catro zonas 

habilitadas (nas dúas áreas de estacionamento da rúa Campos Novos, na rúa Madanela 

e no aparcadoiro das Termas) co centro da cidade, concretamente coa rúa Celso Emilio 

Ferreiro (á altura do Grande Hotel Lugo), cada 30 minutos, os días 4, 5, 8, 9, 11 e 12. 

Por outra parte as liñas 3 A, 3AE, 4, 4 E, 5E, 6, 6E e 7A prolongarán o seu servizo ata 

as dúas ou tres da madrugada os días 4, 5, 8, 9, 11 e 12. 

Así mesmo, habilítase unha zona de aparcadoiro na rúa Poeta Noriega Varela, 

que xunto co resto de áreas conforman unha rede de zonas de estacionamento 

alternativo de doado acceso e comunicación co Recinto Feiral. 

Despois das conversacións mantidas coa Asociación Profesional de 

Trabajadores Autónomos de Auto-Taxi y Gran Turismo da provincia de Lugo 

alcanzouse o acordo de que durante as festas patronais haberá un reforzo do número de 

taxis dispoñibles, concretamente situados nas inmediacións da Estación de Autobuses e 

na praza de Santo Domingo, co fin de darlle un mellor servizo á cidadanía. Deste xeito 

a rúa Soto Freire acollerá o espazo destinado á ampliación da parada de taxis da 

Estación de Autobuses, en horario nocturno dende as 22:00 ás 07:00 horas e, na praza 

de Santo Domingo, habilitarase unha zona para o estacionamento de taxis, 

concretamente na zona de carga e descarga existente, fronte á rúa San Marcos e no 

tramo horario comprendido entre as 20:00 e as 08:00 horas. 

Dentro das medidas acordadas, para facilitar o servizo ao persoal usuario do 

servizo de taxi, permitirase o acceso destes vehículos para recoller ou apear persoas 

usuarias a través do corte de tráfico da ronda da Muralla coa rúa Santiago, en dirección 

ao Recinto Feiral, sempre que as condicións do tránsito así o permitan. 

 

  

 

Lugo,  26 de setembro de 2011 

